
FAR HAR REIST

Alle andre år og somrar

har eg bare sett

bloddropesvermaren

borti sanddynene

ved havet Men i år

ropte Vesna på meg

og sa

at nå er det ein her

Og det var det:

Med metallskimrande lys

på vengene

nyleg utkropen

sat han på busken

i gardsrommet

Eg såg den gule papiraktige

puppa som stod att

på ein kvist

og tykte dette

var merkeleg gjort

Å koma hit heilt aleine

Kva skulle han her?

Dei svarte vengene

med dei intense

raude flekkane

Dei lett krumma antennene

Så sårbare og

uendeleg vakre

Me hadde snakka om

kvar me skulle

arrangera samlinga

når far vart nitti

til neste år

Det verka realistisk

å tenkja på det

Han tok seg

framleis ut frå huset

til fots og med bil

Og vende attende

som ei bie til kuben

Heilt til siste dagen

Budde aleine

Ordna seg

Tok sine svingar

ut i verda

Oppsøkte 

nokre blomar der ute

Og var på plass heime

i kuben når me kom

og vitja han

Sat i godstolen

ved telefonen

Føtene utstrekte

på krakken

Snart kom det lydar

frå traktaren

på kjøkkenet 

Kaffilukta breidde seg

Ein av oss slengte

med leppa

Smila breidde seg

i stova 

Etter kvart sat han mest

i stolen

Verka tilfreds og levande

Sat der og var far

Det var nok

Utanfor det store stoveglaset

gjekk lyset forbi, og det vart natt

og dag

År etter år

Eg minnest ein kveld

i min ungdom

Far reiste seg brått frå stolen

og gjekk ned i kjellaren

Kom opp att med brekkjern

og øks og

gjekk laus på veggen

mellom bestestova

og kvardagsstova

Dei hadde snakka om det

lenge nok

Han og mor

Nå skulle den veggen ned

Og ned kom han

Og rommet opna seg

Nå er veggen

mellom dei to stovene

sett opp igjen

Han har reist

med lyset

Då han var klar

til å dra

låg han fullt påkledd

i ein lett jakke

med sko og briller

Stokken sett til sides

Lua på eit bord

Travellin’ light

Han gjekk raskt

og var allereie gått

då eg kom

Å vera far

Det er vakkert

Å ha skimrande venger

Det er òg vakkert

Ein far med skinande venger

var vel ikkje det

me ønskte oss?

Nei, ein far med briller

og stokk

var godt nok

